
OSASUNA 

Euskal Herrian loditasun arazoak bikoiztu egin dira 1988tik hona 

Barazkien eta fruituen kontsumo baxuak «kezkagarriak» dira, EnKid ikerketa taldearen arabera.


Asier Alkorta - BILBO Euskal Herriko umeen eta nerabeen populazioaren hazkuntza eta garapen prozesuak egokiak direla adierazten du EnKid Ikerketa taldeak egindako azterketak. Loditasunaren arazoak, aldiz, 1988tik hona bikoiztu egin dira, eta Euskal Herria Espainiako datuen azpitik badago ere (-%14), egoera «kezkagarria» dela azaldu du ikerketa taldeak. 

Duela 20 urte hamar urteko mutikoen altuera 140 zentimetrokoa zen, eta gaur egun 145 zentimetrokoa da; neskak ere 140,5 zentimetro izatetik 143 zentimetro izatera pasatu dira. «Altuerari dagokionez, bilakaera handia izan da Euskal Herrian», esan zuten EnKid ikerketa taldeko ordezkariek, atzo, Bilbon. Ikerketaren nondik norakoak azaltzeaz gain, euskal gizarteak elikadura egokiagoa izateko jarraitu beharreko pausoak azaldu zituzten. Agerraldian izan ziren, besteak beste, Alfonso Delgado Espainiako Pediatria Elkarteko presidentea, Javier Aranceta SENCeko idazkari nagusia eta Javier Orduna Zubiri Bilboko Udaleko osasun eta kontsumo zerbitzuetako zuzendaria. Aurkeztutako txostenaren arabera, Euskal Herriko biztanle gazteen %80k gantz gehiegi barneratzen dituzte; janari koipetsuak eta osasuntsuak ez direnak jaten dituzte. Bi urtetik 24 urte bitarteko gazteen %10ek bakarrik jaten dute beharrezkoa den fruitu kopurua egunean bost ale. Alfonso Delgadoren esanetan, gazteak diren heinean «osasun egokia» izan behar dute eta, ondorioz, «elikadura ona»; gerora, zahartzen direnean osasuntsu egoteko. «Ume lodi bat ez da polita, eta ezta osasuntsua ere»Okelaren eta goxokien kontsumo altua kontuan izanda, elikaduraren kontsumo eredutik urrun gaudela adierazi zuen Delgadok. Barazkien, fruituen eta arrainaren kontsumo baxuak ere salatu zituen. 

Kirola eta gosaldu beharra Javier Ordunaren arabera, kirola egitea «berebizikoa» da eta «osasuntsuago egoteko» balio du. Gaur egun umeek eta gazteek dituzten jolasek mugikortasuna gutxitzen dute. Eskolako edo unibertsitateko kirol zirkuituetan, adibidez, gazteen %37k soilik parte hartzen dute. «Egin behar luketen aktibitate fisikoa ez dute egiten; ez dute nahikoa praktikatzen». 

Gazteen %4,4k bakarrik gosaltzen dute. «Indar gutxirekin joaten dira kalera. Gosaria otordurik garrantzitsuena da; derrigorrez gosaldu behar da», adierazi zuen Ordunak. Gosari egokiena, esnekiek, zerealek eta fruitu pieza batek osatzen dute.Bilboko eskola eta institutuetan, esaterako, ikasleen %3,3k soilik gosaltzen dute. Gosaltzen duten horietatik, gainera, gutxi batzuk izaten dira fruitu aleren bat jaten dutenak. Ikerketaren arduradunen arabera, ohitura txar hauek «lehenbailehen» zuzendu behar dira. 

Publizitatea eta hedabideak Mezuak zabaltzeko publizitatea baliatzen dute adituek, txikienen elikadura ona izan dadin lortzeko mezu erakargarriak sortuz. Delgadoren ustez, mezu horiek egokiak dira. «Hedabideek mezuak zabaldu behar dituzte, gazteengana iristeko egokiak baitira». Osasuntsu mantentzeko «denetarik» jan behar da; «denetarik pixka bat». 

Elikadura egokiaren mezua zabaltzen duten publizitate kanpainak asko ugaritu dira, eta denboraren joanean gero eta dinamikoagoak ari dira bilakatzen, gainera. Lan horretan jarraitu beharra dago, ordea, Delgadoren ustez: «Egoera onean bagaude ere, beti saiatu behar dugu hobetzen; beti dago zer hobetu». 

